
B8-0153/2018 

Riżoluzzjoni tal-Parlament Ewropew dwar ir-Responsabbiltà Soċjali tal-Kumpanniji 

(CSR) 

(2018/2633(RSP)) 

Il-Parlament Ewropew, 

– wara li kkunsidra l-Artikoli 2, 3, 6 u 21 tat-Trattat dwar l-Unjoni Ewropea (TUE), 

– wara li kkunsidra l-Artikoli 6, 9, 145-161, 173 u 174 tat-Trattat dwar il-Funzjonament 

tal-Unjoni Ewropea (TFUE), 

– wara li kkunsidra l-Artikoli 12, 14, 15, 21, 23 u 26 u t-Titlu IV tal-Karta tad-Drittijiet 

Fundamentali tal-Unjoni Ewropea, 

– wara li kkunsidra l-Karta Soċjali Ewropea, 

– wara li kkunsidra d-Dikjarazzjoni Universali tad-Drittijiet tal-Bniedem (1948) u 

strumenti oħra tan-NU fil-qasam tad-drittijiet tal-bniedem, b'mod partikolari l-Patt 

Internazzjonali dwar id-Drittijiet Ċivili u Politiċi (1966), il-Patt dwar id-Drittijiet 

Ekonomiċi, Soċjali u Kulturali (1966), il-Konvenzjoni Internazzjonali dwar l-

Eliminazzjoni tal-Forom Kollha ta' Diskriminazzjoni Razzjali (1965), il-Konvenzjoni 

dwar l-Eliminazzjoni ta' Kull Forma ta' Diskriminazzjoni kontra n-Nisa (1979), il-

Konvenzjoni dwar id-Drittijiet tat-Tfal (1989), il-Konvenzjoni Internazzjonali dwar il-

Ħarsien tad-Drittijiet tal-Ħaddiema Migranti Kollha u tal-Membri tal-Familji tagħhom 

(1990) u l-Konvenzjoni dwar id-Drittijiet tal-Persuni b'Diżabbiltà (2006), 

– wara li kkunsidra d-Dikjarazzjoni Tripartitika tal-Organizzazzjoni Internazzjonali tax-

Xogħol (ILO) dwar il-Prinċipji li jikkonċernaw l-Intrapriżi Multinazzjonali u l-Politika 

Soċjali, il-Prinċipji Gwida tan-NU dwar in-Negozju u d-Drittijiet tal-Bniedem u l-Linji 

Gwida tal-OECD għall-Intrapriżi Multinazzjonali, 

– wara li kkunsidra l-konvenzjonijiet tal-ILO li jistabbilixxu standards universali 

fundamentali tax-xogħol fir-rigward ta’: l-abolizzjoni tax-xogħol furzat (Nri 29 u 105 

(1957)); il-libertà ta' assoċjazzjoni u d-dritt ta' negozjar kollettiv (Nri 87 (1948) u 98 

(1949); l-abolizzjoni tat-tħaddim tat-tfal (Nri 138 (1973) u 182 (1999)); u n-

nondiskriminazzjoni fl-impjieg (Nri 100 (1951) u 111 (1958)), 

– wara li kkunsidra wkoll il-konvenzjonijiet tal-ILO dwar il-klawsoli tax-xogħol (kuntratti 

pubbliċi) (Nru 94) u dwar in-negozjar kollettiv (Nru 154), 

– wara li kkunsidra d-Direttiva 2014/95/UE tal-Parlament Ewropew u tal-Kunsill tat-

22 ta' Ottubru 2014 li temenda d-Direttiva 2013/34/UE fir-rigward tad-divulgazzjoni ta' 

informazzjoni mhux finanzjarja u dwar id-diversità minn ċerti impriżi u gruppi kbar1,  

– wara li kkunsidra d-Direttiva (UE) 2017/828 tal-Parlament Ewropew u tal-Kunsill tas-

17 ta' Mejju 2017 li temenda d-Direttiva 2007/36/KE rigward l-inkoraġġiment ta' 

                                                 
1 ĠU L 330, 15.11.2014, p. 1. 

involviment fit-tul tal-azzjonisti1,  

– wara li kkunsidra l-komunikazzjoni tal-Kummissjoni tal-25 ta' Ottubru 2011 intitolata 

"Strateġija rinnovata tal-UE 2011-14 għar-Responsabbiltà Soċjali tal-Kumpanniji" 

(COM(2011)0681),  

– wara li kkunsidra r-riżoluzzjonijiet tiegħu tat-13 ta' Marzu 2007 dwar ir-Responsabiltà 

Soċjali tal-Intrapriżi: sħubija ġdida2 u tas-6 ta' Frar 2013 dwar ir-Responsabbiltà Soċjali 

tal-Kumpanniji: imġiba kummerċjali responsabbli u trasparenti u tkabbir sostenibbli3, u 

dwar ir-Responsabbiltà Soċjali tal-Kumpanniji: promozzjoni tal-interessi tas-soċjetà u 

triq lejn l-irkupru sostenibbli u inklużiv4,  

– wara li kkunsidra r-riżoluzzjonijiet tiegħu tal-25 ta' Novembru 2010 dwar ir-

responsabilità soċjali tal-kumpaniji fil-ftehimiet kummerċjali internazzjonali5, tat-

8 ta' Ġunju 2011 dwar id-dimensjoni esterna tal-politika soċjali, il-promozzjoni tax-

xogħol u l-istandards soċjali u r-Responsabbiltà Soċjali tal-Kumpanniji Ewropej6 u tal-

5 ta' Lulju 2016 dwar l-implimentazzjoni tar-rakkomandazzjonijiet tal-2010 tal-

Parlament dwar l-istandards soċjali u ambjentali, id-drittijiet tal-bniedem u r-

responsabbiltà korporattiva7, 

– wara li kkunsidra r-riżoluzzjoni tiegħu tal-15 ta' Jannar 2013 b'rakkomandazzjonijiet 

lill-Kummissjoni dwar informazzjoni lill-ħaddiema u konsultazzjoni tal-ħaddiema, 

antiċipazzjoni u ġestjoni tar-ristrutturazzjoni8,  

– wara li kkunsidra r-riżoluzzjonijiet tiegħu tal-14 ta' Settembru 2016 dwar id-dumping 

soċjali fl-Unjoni Ewropea9, tad-19 ta' Jannar 2017 dwar Pilastru Ewropew tad-Drittijiet 

Soċjali10 u tal-4 ta Lulju 2017 dwar il-kundizzjonijiet tax-xogħol u impjieg prekarju11,  

– wara li kkunsidra r-riżoluzzjoni tiegħu tal-5 ta' Ottubru 2016 dwar il-bżonn ta' politika 

ta' reindustrijalizzazzjoni Ewropea fid-dawl tal-każijiet reċenti ta' Caterpillar u Alstom12 

u tal-5 ta' Lulju 2017 dwar il-bini ta' strateġija industrijali ambizzjuża tal-UE bħala 

prijorità strateġika għat-tkabbir, l-impjiegi u l-innovazzjoni fl-Ewropa13, 

– wara li kkunsidra r-riżoluzzjonijiet tiegħu tal-25 ta' Novembru 201514 u tas-

6 ta' Lulju 2016 dwar deċiżjonijiet fil-qasam tat-taxxa u miżuri oħra ta' natura jew effett 

                                                 
1 ĠU L 132, 20.5.2017, p. 1. 
2 ĠU C 301E, 13.12.2007, p. 45. 
3 ĠU C 24, 22.1.2016, p. 28. 
4 ĠU C 24, 22.1.2016, p. 33. 
5 ĠU C 99E, 3.4.2012, p. 101. 
6 ĠU C 380E, 11.12.2012, p. 39. 
7 Testi adottati, P8_TA(2016)0298. 
8 ĠU C 440, 30.12.2015, p. 23. 
9 Testi adottati, P8_TA(2016)0346. 
10 Testi adottati, P8_TA(2017)0010. 
11 Testi adottati, P8_TA(2017)0290. 
12 Testi adottati, P8_TA(2016)0377. 
13 Testi adottati, P8_TA(2017)0305. 
14 ĠU C 366, 27.10.2017, p. 51. 

simili1, u r-rakkomandazzjoni tiegħu tat-13 ta' Diċembru 2017 lill-Kunsill u lill-

Kummissjoni wara l-inkjesta dwar il-ħasil tal-flus, l-evitar tat-taxxa u l-evażjoni tat-

taxxa2, 

– wara li kkunsidra l-Artikolu 123(2) tar-Regoli ta' Proċedura tiegħu, 

A. billi r-Responsabbiltà Soċjali tal-Kumpanniji hija r-responsabilità tal-impriżi għall-

impatti tagħhom fuq is-soċjetà, tinkludi firxa wiesgħa ta' oqsma u hija bbażata fuq it-

trasparenza, approċċ fuq terminu twil u djalogu u relazzjoni pożittivi mal-partijiet 

ikkonċernati kollha, b'mod partikolari l-impjegati; billi huwa neċessarju li jiżdied l-

involviment tal-istituzzjonijiet Ewropej u tal-Istati Membri fil-promozzjoni tar-

Responsabbiltà Soċjali tal-Kumpanniji, permezz ta' miżuri leġiżlattivi u mhux 

leġiżlattivi;  

B. billi l-Pjan ta' Azzjoni tal-Unjoni Ewropea dwar ir-Responsabbiltà Soċjali tal-

Kumpanniji skada fl-2014 u għadu ma ġġeddidx;  

C. billi l-industrija Ewropea globalment tinsab fuq quddiem f'bosta setturi industrijali, 

tirrappreżenta aktar min-nofs l-esportazzjonijiet tal-Ewropa u madwar 65 % tal-

investimenti fir-riċerka u l-iżvilupp, u tipprovdi aktar minn 50 miljun impjieg (kemm 

diretti kif ukoll indiretti), jiġifieri 20 % tal-impjiegi fl-Ewropa; billi l-kontribut tal-

industrija Ewropea tal-manifattura għall-PDG tal-UE naqas minn 19 % għal anqas minn 

15,5 % tul l-aħħar 20 sena, u billi l-kontribut tagħha għall-impjiegi u l-investiment fir-

riċerka u l-iżvilupp naqas ukoll; billi hu essenzjali li tissaħħaħ il-bażi industrijali tagħna 

biex jinżammu l-esperjenza u l-għarfien espert- fl-UE, u billi hi meħtieġa strateġija 

industrijali effikaċi, b'saħħitha u ambizzjuża biex jintlaħaq dak l-objettiv; 

D. billi d-deċiżjoni ta' Embraco, kumpanija multinazzjonali bbażata fil-Brażil u li hija 

proprjetà ta' Whirlpool, li tagħlaq is-sit ta' produzzjoni tagħha f'Riva di Chieri (l-Italja), 

li tagħti s-sensja lil 497 ħaddiem u li tiddelokalizza l-produzzjoni tagħha lejn Stat 

Membru ieħor tqajjem għadd ta' kwistjonijiet politiċi usa';  

E. billi s-sit tal-produzzjoni f'Riva di Chieri hu profittabbli, b'livell għoli ta' produttività, u 

d-deċiżjoni ta' delokalizzazzjoni tal-attivitajiet tal-produzzjoni hi bbażata fuq raġunijiet 

finanzjarji fuq terminu qasir aktar milli kunsiderazzjonijiet ekonomiċi fuq terminu twil; 

billi l-maniġment ta' Embraco s'issa rrifjuta li jibda negozjati sinifikanti dwar is-sensji 

mar-rappreżentanti tal-ħaddiema u mal-awtoritajiet nazzjonali u lokali, iżda aċċetta biss 

li jipposponi s-sensji;  

F. billi s-sitwazzjoni fir-rigward ta' Embraco hi biss każ wieħed mill-għadd ta' każijiet 

reċenti ta' għeluq u ta' sensji fl-Unjoni Ewropea, ta' spiss marbuta ma' proċessi ta' 

delokalizzazzjoni lejn Stat Membru ieħor jew lejn żoni barra l-Unjoni Ewropea; billi 

dawn il-proċessi għandhom konsegwenzi ekonomiċi u soċjali negattivi sinifikanti għall-

Unjoni Ewropea; billi xi impriżi multinazzjonali  qed isegwu strateġiji ffukati biss fuq 

redditi finanzjarji fuq terminu qasir għad-detriment tas-sostenibbiltà, tal-impjiegi, l-

innovazzjoni, l-investiment fir-R&Ż u t-tiġdid tal-ħiliet fuq terminu twil; 

                                                 
1 Testi adottati, P8_TA(2016)0310. 
2 Testi adottati, P8_TA(2017)0491. 

G. billi, f'sitwazzjonijiet fejn qed iseħħ ir-ristrutturar, ir-Responsabbiltà Soċjali tal-

Kumpanniji għandha tħeġġeġ djalogu bejn il-kumpaniji u l-partijiet ikkonċernati, 

partikolarment il-ħaddiema u l-awtoritajiet lokali, sabiex tassigura li jitkompla jsir użu 

mis-siti ta' produzzjoni u jinżammu l-impjiegi; billi r-Responsabbiltà Soċjali tal-

Kumpanniji hi speċjalment rilevanti fil-każ ta' reġjuni dipendenti fuq għadd żgħir ta' 

kumpaniji kbar għall-impjiegi, l-investimenti u l-koeżjoni soċjali;  

H. billi r-Responsabbiltà Soċjali tal-Kumpanniji għandha tiżvolġi rwol deċiżiv fit-tħejjija 

ta' proċessi ta' teħid ta' deċiżjonijiet tal-kumpaniji; billi Embraco u Whirlpool, minkejja 

l-impenji pubbliċi tagħhom fir-rigward tas-sostenibilità, urew nuqqas sinifikanti ta' 

Responsabbiltà Soċjali tal-Kumpanniji fid-deċiżjonijiet tagħhom rigward is-sit tal-

produzzjoni f'Riva di Chieri u fir-relazzjoni tagħhom mal-partijiet ikkonċernati 

tagħhom;  

I. billi d-Direttiva 2017/828/UE dwar l-inkoraġġiment ta' involviment fit-tul tal-azzjonisti, 

fost oħrajn, għandha l-għan li tippromwovi proċessi ta' teħid ta' deċiżjonijiet f'kumpaniji 

kkwotati li huma bbażati fuq sostenibbiltà u kompetittività fuq terminu twil aktar milli 

fuq raġunijiet u redditi fuq terminu qasir;  

J. billi l-Artikolu 9 tat-TFUE jistipula bħala prinċipji fundamentali tal-Unjoni l-

promozzjoni ta' rata għolja ta' impjieg, il-garanzija ta' protezzjoni soċjali xierqa, il-

ġlieda kontra l-esklużjoni soċjali kif ukoll livell għoli ta' edukazzjoni, taħriġ u 

protezzjoni tas-saħħa tal-bniedem; billi l-Kummissjoni impenjat ruħha biex tilħaq 

"klassifikazzjoni soċjali AAA" għall-UE; billi l-politiki ekonomiċi u soċjali huma 

maħsuba biex iservu lin-nies, inkluż bil-promozzjoni ta' attivitajiet ekonomiċi 

sostenibbli u soċjalment responsabbli b'kundizzjonijiet ekwivalenti, u billi l-persuni 

huma l-iktar fattur importanti għall-kompetittività ta' kumpanija u l-funzjonament tajjeb 

tal-ekonomija; 

K. billi d-dumping, kemm jekk soċjali, fiskali jew ambjentali, imur kontra l-valuri Ewropej 

minħabba li jipperikola l-protezzjoni tad-drittijiet taċ-ċittadini tal-UE, il-promozzjoni ta' 

kundizzjonijiet tax-xogħol u tal-għajxien aħjar, il-funzjonament tajjeb tas-suq intern u l-

kompetizzjoni ġusta bejn l-atturi ekonomiċi;  

L. billi l-koeżjoni soċjali hija wieħed mill-prinċipji ewlenin tal-politiki tal-UE, li tfisser l-

approssimazzjoni kostanti u kontinwa tal-pagi u l-protezzjoni ggarantita tas-sigurtà 

soċjali għall-ħaddiema kollha; billi għadhom jippersistu differenzi sostanzjali fil-

kundizzjonijiet tax-xogħol u l-pagi fl-Unjoni u billi l-konverġenza soċjali 'l fuq hija 

essenzjali għall-prosperità u għal domanda interna msaħħa fl-Unjoni kollha;  

M. billi, minkejja l-iskandli reċenti u l-protesti li pprovokaw, ma sarx biżżejjed progress fil-

ġlieda kontra l-evażjoni u l-evitar tat-taxxa mill-kumpaniji multinazzjonali u individwi 

u biex jingħeleb il-fenomenu ta' dumping fiskali fi ħdan l-Unjoni Ewropea;  

1. Jiddikjara li r-Responsabilità Soċjali tal-Kumpanniji tikkostitwixxi element essenzjali 

tal-mudell ekonomiku u soċjali Ewropew; jikkonferma l-appoġġ tiegħu għad-

definizzjoni tar-Responsabbiltà Soċjali tal-Kumpanniji bħala "r-responsabbiltà tal-

impriżi għall-impatti tagħhom fuq is-soċjetà", kif iddikjarat mill-komunikazzjoni tal-

Kummissjoni intitolata "Strateġija rinnovata tal-UE għall-2011-2014 għar-

Responsabbiltà Soċjali Korporativa";  

2. Ifakkar li l-Ewropa hija ekonomija soċjali tas-suq li għandha l-għan li tikseb tkabbir 

ekonomiku sostenibbli u inklużiv; ifakkar l-objettiv importanti definit fl-istrateġija 

Ewropa 2020 li sal-2020 l-indusrtrija tikkontribwixxi 20 % tal-prodott domestiku gross; 

3. Jesprimi s-solidarjetà u l-appoġġ qawwi tiegħu għall-ħaddiema kollha tas-sit ta' 

produzzjoni f'Riva di Chieri (l-Italja) ta' Embraco, kumpanija Brażiljana li hija proprjetà 

ta' Whirlpool, u għall-familji tagħhom, kif ukoll għas-sottokuntratturi involuti, u 

jenfasizza l-effetti negattivi sinifikanti li l-għeluq tal-fabbrika jkollu fuq l-ekonomija 

lokali u tal-komunità; jitlob li jittieħdu l-miżuri neċessarji biex tiġi żgurata l-kontinwità 

tal-impjieg għall-ħaddiema kollha involuti u biex jiġi aċċertat li l-attività ekonomika u l-

produzzjoni fis-sit f'Riva di Chieri jkunu ggarantiti fuq terminu twil; 

4. Jissottolinja l-fatt li dan huwa biss wieħed minn bosta każijiet reċenti ta' 

delokalizzazzjoni minn kumpaniji multinazzjonali fi ħdan u barra l-Unjoni Ewropea; 

jinsab partikolarment imħasseb li l-proċessi ta' teħid ta' deċiżjonijiet f'korporazzjonijiet 

multinazzjonali spiss jagħtu attenzjoni akbar għar-riżultati fuq terminu qasir u r-redditu 

għall-azzjonisti milli għall-impatti ekonomiċi u soċjali tad-deċiżjonijiet tagħhom fuq il-

partijiet ikkonċernati u s-soċjetà; iqis li dan imur kontra l-valuri Ewropej ta' 

Responsabbiltà Soċjali tal-Kumpanniji;  

5. Jinnota li, minkejja l-impenji pubbliċi ta' Embraco u Whirlpool lejn is-sostenibbiltà, 

inkluża r-responsabbiltà soċjali, kien hemm nuqqas sinifikanti ta' Responsabbiltà Soċjali 

tal-Kumpanniji fid-deċiżjonijiet li dawn il-kumpaniji ħadu rigward is-sit ta' produzzjoni 

f'Riva di Chieri u fil-mod kif dawn ittrattaw tali deċiżjonijiet; jiddeplora n-nuqqas ta' 

impenn, min-naħa tal-maniġment ta' Embraco, li jidħol f'diskussjoni sinifikattiva u 

f'negozjati mar-rappreżentanti tal-ħaddiema u mal-awtoritajiet nazzjonali u lokali; 

6. Jenfasizza li l-attivitajiet tan-negozju soċjalment responsabbli għandhom ikunu bbażati 

fuq: (a) il-kwalità tal-prodotti u s-servizzi; (b) djalogu pożittiv mal-partijiet ikkonċernati 

kollha, partikolarment il-ħaddiema; (c) proċessi ta' teħid ta' deċiżjoni li jkunu favur 

sostenibbiltà fuq terminu twil u li jiżguraw livell adegwat ta' trasparenza; (d) rispett sħiħ 

għad-drittijiet tal-bniedem u tax-xogħol u għal kull leġiżlazzjoni applikabbli u ftehim 

kollettiv bejn is-sħab soċjali, u (e) it-titjib fil-kundizzjonijiet tax-xogħol; 

7. Ifakkar li approċċ soċjalment responsabbli mhux biss jibbenefika lis-soċjetà kollha 

kemm hi, imma wkoll lin-negozji, minħabba li l-konsumaturi u l-investituri qed ikunu 

dejjem aktar interessati fl-impatti soċjali u ambjentali tal-prodotti jew is-servizzi li 

jixtru, u tal-kumpaniji li jinvestu fihom; jissottolinja li, fl-istess ħin, l-imġiba soċjalment 

irresponsabbli tista' tikkawża ħsara sinifikanti lill-prestazzjoni tal-kumpaniji;  

8. Jistieden lill-Kummissjoni tippreżenta, qabel tmiem l-2018, Pjan ta' Azzjoni ġdid dwar 

ir-Responsabbiltà Soċjali tal-Kumpanniji; jirrimarka li tali Pjan ta' Azzjoni għandu 

jipprevedi approċċ aktar ambizzjuż lejn ir-Responsabbiltà Soċjali tal-Kumpanniji, 

filwaqt li jinkludi r-rekwiżiti legali u kemm obbligi aktar b'saħħithom ta' rappurtar kif 

ukoll mekkaniżmi ta' kontroll aktar effettivi, li jibnu fuq l-esperjenza tad-Direttiva dwar 

rappurtar mhux finanzjarju (id-Direttiva 2014/95/UE);  

9. Jissottolinja l-fatt li Pjan ta' Azzjoni rivedut għandu wkoll jinkorpora definizzjoni 

aġġornata tar-Responsabbiltà Soċjali tal-Kumpanniji, ir-rispett tal-prinċipji u d-drittijiet 

fundamentali, inklużi dawk definiti fil-Karta Soċjali Ewropea u fl-Istandards Ewlenin 

tax-Xogħol tal-ILO, kif ukoll il-promozzjoni ta' livelli għoljin ta' impjiegi, kwalità 

għolja ta' kundizzjonijiet tax-xogħol u ta' koeżjoni soċjali; il-Pjan ta' Azzjoni għandu 

wkoll jipprevedi l-introduzzjoni ta' Tikketta Soċjali Ewropea għar-Responsabbiltà 

Soċjali tal-Kumpanniji; 

10. Jappella lill-Istati Membri biex jagħmlu użu sħiħ mill-opportunità li jinkludu kriterji 

ambjentali u soċjali, inkluża r-Responsabbiltà Soċjali tal-Kumpanniji, fil-proċeduri ta' 

akkwist pubbliku tagħhom; jistieden lill-Kummissjoni biex tippromwovi dawn l-

inizjattivi u biex tiffaċilita l-iskambju tal-aħjar prattiki dwar il-kwistjoni; 

11. Jistieden lill-Kummissjoni u lill-Istati Membri jappoġġjaw l-isforzi biex jiġi stabbilit 

Trattat vinkolanti dwar il-korporazzjonijiet transnazzjonali fil-livell tan-NU, u biex 

jagħmlu pressjoni għal ftehim ambizzjuż, li jistabbilixxi mekkaniżmi effettivi u 

infurzabbli biex jiżguraw ir-rispett sħiħ għad-drittijiet tal-bniedem fl-attivitajiet 

ekonomiċi tal-kumpaniji multinazzjonali; 

12. Jenfasizza li l-ewwel kunsiderazzjoni tar-Responsabbiltà Soċjali tal-Kumpanniji trid 

tkun il-kwalità għolja tar-relazzjonijiet industrijali fi ħdan kumpanija; jinsab ferm 

konvint li d-djalogu soċjali bejn il-kumpaniji u l-ħaddiema huwa ċentrali meta wieħed 

jiġi biex jantiċipa u jiġġestixxi l-bidliet u jidentifika soluzzjonijiet għal sfidi industrijali;  

13. Jemmen li r-Responsabbiltà Soċjali tal-Kumpanniji għandha tkun ibbażata wkoll fuq l-

informazzjoni, il-konsultazzjoni u l-parteċipazzjoni msaħħa tal-ħaddiema; jitlob li l-

Kummissjoni tieħu azzjoni f'dan il-qasam, inkluż permezz ta' proposta għal reviżjoni 

tad-Direttiva dwar il-Kunsill tax-Xogħlijiet Ewropew u t-tisħiħ tal-parteċipazzjoni tal-

impjegati fil-kwistjonijiet tal-kumpanija; jitlob lill-Kummissjoni tressaq kemm jista' 

jkun malajr, wara li tikkonsulta s-sħab soċjali, proposta għal qafas legali dwar 

informazzjoni lill-ħaddiema u konsultazzjoni tal-ħaddiema, antiċipazzjoni u ġestjoni tar-

ristrutturazzjoni, skont ir-rakkomandazzjonijiet stabbiliti fir-riżoluzzjoni tal-Parlament 

tal-15 ta' Jannar 2013 dwar informazzjoni lill-ħaddiema u konsultazzjoni tal-ħaddiema, 

antiċipazzjoni u ġestjoni tar-ristrutturazzjoni; 

14. Iqis li element ta' importanza kbira f'kunsiderazzjonijiet tar-Responsabbiltà Soċjali tal-

Kumpanniji għandu jkun l-impenn tal-kumpaniji biex itejbu l-ħiliet u l-għarfien tal-

ħaddiema, billi jipprovdu taħriġ u edukazzjoni tul il-ħajja effettivi u adegwati; 

15. Iqis li, f'każijiet ta' rilokazzjoni ta' attivitajiet ekonomiċi, il-kumpaniji għandhom ikunu 

responsabbli biex jikkontribwixxu, anke f'termini ekonomiċi, biex jiddefinixxu attività 

alternattiva adegwata għas-siti ta' produzzjoni u għall-ħaddiema involuti; jistieden lill-

Kummissjoni tipproponi miżuri leġiżlattivi biex tiżgura li l-kumpaniji li jirċievu 

finanzjament pubbliku jistgħu jiġu sforzati, f'każ ta' delokalizzazzjoni tal-attivitajiet 

tagħhom, li jagħtu lura l-fondi li jkunu rċevew; 

16. Jistieden lill-Kummissjoni tinvestiga każijiet meta l-kumpaniji jiddeċiedu li jirrilokaw 

il-produzzjoni tagħhom fi ħdan l-UE, sabiex jiġi assigurat, fost affarijiet oħra, li l-fondi 

Ewropej ma jkunux ġew użati biex jippromwovu l-kompetizzjoni bejn l-Istati Membri; 

jistieden lill-Kummissjoni tivverifika barra minn hekk li l-fondi pubbliċi ma jintużawx 

b'mod mhux xieraq mill-Istati Membri, b'mod partikolari biex jattiraw kumpaniji minn 

Stati Membri oħrajn, inkluż permezz ta' forom ta' dumping soċjali u fiskali; 

17. Jinsab konvint li l-industrija għandha titqies bħala vantaġġ strateġiku f'termini ta' 

kompetittività u sostenibbiltà tal-UE fuq terminu twil; jissottolinja l-fatt li hija biss 

industrija b'saħħitha u reżiljenti flimkien ma' politika industrijali orjentata lejn il-futur, 

bl-investiment u l-appoġġ pubbliku meħtieġ, li se jippermettu lill-UE taffaċċja l-isfidi 

varji li qed jistennewha, inklużi r-reindustrijalizzazzjoni tagħha, it-tranżizzjoni tagħha 

lejn is-sostenibbiltà u l-ħolqien ta' impjiegi ta' kwalità; 

18. Jenfasizza li l-Kummissjoni u l-Istati Membri jeħtieġu li jiżguraw il-kompetittività u s-

sostenibbiltà fuq terminu twil tal-bażi industrijali tal-UE u jantiċipaw aħjar is-

sitwazzjonijiet soċjoekonomiċi ta' kriżi jew ta' delokalizzazzjoni possibbli; itenni li l-

kriżi ekonomika kellha impatt profond fuq il-produzzjoni industrijali, b'telf sinifikanti 

f'termini ta' impjiegi, għarfien industrijali u ħiliet tal-ħaddiema industrijali; jissottolinja 

l-fatt li l-UE għandha tiddefendi u tippromwovi l-valur miżjud tal-industriji u tal-

impjanti ta' produzzjoni, bħal Embraco f'Riva di Chieri, li jkomplu jkunu kompetittivi 

fis-suq Ewropew u globali; 

19. Iqis li huwa kruċjali li jiġu żgurati kundizzjonijiet ekwivalenti madwar l-UE, u jistieden 

lill-Kummissjoni tieħu miżuri leġiżlattivi u mhux leġiżlattivi biex jiġi miġġieled id-

dumping soċjali, fiskali u ambjentali; jikkundanna bil-qawwa l-każijiet fejn il-kumpaniji 

jagħżlu li jiddelokalizzaw l-attivitajiet ekonomiċi tagħhom, speċjalment meta dawn 

ikunu profittabbli, abbażi ta' inqas taxxi jew tal-kost lavorattiv jew ta' standards 

ambjentali aktar baxxi; jenfasizza li dan il-fenomenu jdgħajjef b'mod qawwi l-

funzjonament tas-suq intern u l-fiduċja taċ-ċittadini fl-Unjoni Ewropea;  

20. Iħeġġeġ lill-Kummissjoni tieħu inizjattivi li jtejbu l-livelli tal-għajxien taċ-ċittadini tal-

UE billi tnaqqas l-iżbilanċi ekonomiċi u soċjali; jenfasizza l-ħtieġa ta' azzjonijiet 

effettivi dwar kwistjonijiet soċjali bil-għan li jitjiebu l-kundizzjonijiet soċjali u tax-

xogħol fl-UE permezz ta' konverġenza progressiva 'l fuq, anke fil-kuntest tal-Pilastru 

Ewropew tad-Drittijiet Soċjali, biex jiġi evitat id-dumping soċjali u ġirja lejn l-aktar 

livell baxx f'termini ta' standards tax-xogħol; 

21. Jistieden lill-Kummissjoni tippromwovi kopertura usa' għal ftehimiet kollettivi skont it-

tradizzjonijiet u l-prattiki nazzjonali tal-Istati Membri u b'rispett debitu għall-

awtonomija tas-sħab soċjali; jirrakkomanda l-istabbiliment, b'kooperazzjoni mas-sħab 

soċjali, ta' pagi bażiċi fil-forma ta' paga minima nazzjonali, abbażi tal-paga medjana;  

22. Jiddispjaċih li, fl-agħar xenarju tal-għeluq ta' impjant ta' produzzjoni, l-istrumenti tal-

benesseri fis-seħħ fil-biċċa l-kbira tal-Istati Membri mhumiex adegwati; iħeġġeġ lill-

Istati Membri jiżguraw protezzjoni soċjali adegwata, li tippermetti lin-nies jibqgħu 

ekonomikament attivi u jgħixu b'dinjità; jistieden lill-Kummissjoni tappoġġja lill-Istati 

Membri fl-iżgurar ta' sussidji adegwati għall-qgħad, servizzi ta' taħriġ professjonali u ta' 

mentoring għal persuni li jkunu tilfu l-impjieg tagħhom, b'attenzjoni partikolari għall-

ħaddiema b'ħiliet baxxi u ħaddiema li għandhom aktar minn 50 sena;  

23. Itenni li l-implimentazzjoni ta' strateġija fiskali responsabbli trid tiġi kkunsidrata bħala 

wieħed mill-pilastri tar-Responsabbiltà Soċjali tal-Kumpanniji u li l-pjanifikazzjoni 

fiskali aggressiva hija inkompatibbli magħha; jiddispjaċih li l-maġġor parti tal-impriżi 

ma jinkludux dan il-komponent fil-kunsiderazzjonijiet u f'rapporti tar-Responsabbiltà 

Soċjali tal-Kumpanniji tagħhom; jistieden lill-Kummissjoni tinkludi dan il-komponent u 

tiddefinixxi korrettament il-kontenut tiegħu fil-Pjan ta' Azzjoni aġġornat; 

24. Jistieden lill-Kummissjoni u lill-Istati Membri isegwu b'mod adegwat ir-

rakkomandazzjonijiet tal-Parlament biex jiġġieldu b'mod effettiv il-frodi u l-evażjoni 

fiskali u jegħlbu d-dumping fiskali fi ħdan l-UE, b'mod partikolari bl-introduzzjoni ta' 

rapportar pubbliku pajjiż b'pajjiż u ta' bażi konsolidata komuni għat-taxxa korporattiva, 

billi jipprojbixxu l-kumpaniji tal-isem u billi jiġġieldu r-rifuġji fiskali, kemm ġewwa kif 

ukoll barra l-Unjoni Ewropea; jenfasizza l-importanza li tiġi stabbilita rata ta' taxxa 

korporattiva minima effettiva fil-livell Ewropew; 

25. Jilqa' r-rwol tal-Kummissjoni bħala l-awtorità kompetenti tal-kompetizzjoni fl-inkjesti li 

għaddejjin dwar l-għajnuna mill-Istat li jittrattaw id-deċiżjonijiet fil-qasam tat-taxxa; 

jinkoraġġixxi lill-Kummissjoni tisfrutta bis-sħiħ il-poteri tagħha fl-ambitu tar-regoli tal-

kompetizzjoni tal-UE biex issib tarf il-prattiki tatt-taxxa dannużi u tissanzjona lill-Istati 

Membri u lill-kumpaniji li jinstab li jkunu involuti f'tali prattiki u, b'mod aktar ġenerali, 

fid-dumping fiskali; jisħaq fuq il-bżonn li l-Kummissjoni tiddedika aktar riżorsi – 

finanzjarji u umani – għat-tisħiħ tal-kapaċità tagħha li tkompli simultanjament l-

investigazzjonijiet kollha neċessarji dwar l-għajnuna mill-Istat ta' natura fiskali; 

26. Jagħti istruzzjonijiet lill-President tiegħu biex jgħaddi din ir-riżoluzzjoni lill-

Kumissjoni, lill-Kunsill u lill-Gvernijiet u lill-Parlamenti tal-Istati Membri.  


